თემა 4
ზოროასტრიზმის საფუძვლები და ძირითადი დებულებები

7 ღვთაება და 7 ქმნილება

ზოროასტრიზმის მთავარი სიახლე იყო იდეა 7 ღვთაების შესახებ. ზარათუშტრა თვლიდა, რომ აჰურა მაზდამ წმინდა სულის საშუალებით შექმნა ექვსი შედარებით დაბალი ღვთაება, სწორედ ის „შუქისმფრქვეველი არსებები“, რომლებიც მან გამოცხადების დროს ნახა. აჰურა მაზდასთან ერთად ისინი ქმნიან 7 ღვთაებას. ზოგი ვერსიით, აჰურა მაზდა დანარჩენი ექვსის მამაა, ზოგი ვერსიით - ერთ-ერთი მათგანი. ერთ ფალაურ ტექსტში კი აჰურა მაზდასგან დანარჩენების შექმნა შედარებულია ერთი ლამპრიდან სხვა ლამპრების ანთებას. 
ამ ექვსმა ღვთაებამ წარმოშვა სხვა უფრო პატარა ღვთაებები, რომლებიც კეთილი ღმერთები არიან. ზარათუშტრას მიხედვით,ყველა მათგანი აჰურა მაზდას ემანაციაა, ამიტომ ყველა ბოროტებას ებრძვის.

ზოროასტრიზმის ერთ-ერთი საკვანძო ტერმინია სპენტა, რომელიც აჰურა მაზდასთან და მის ქმნილებებთან დაკავშირებით იხმარება. ამ სიტყვის პირველადი მნიშვნელობაა „ძალის მქონე“, რელიგიურ კონტექსტში კი იხმარება როგორც „წმინდა“ (ანალოგია ინგლისურ holy-სთან: პირველადი მნიშვნელობაა „ძლიერი“ და მეორადი - „წმინდა“). ამეშა სპენტა („უკვდავი წმინდანი“) ნებისმიერ ღვთაებასთან დაკავშირებით შეიძლება იხმარო, მაგრამ იგი მაინც შვიდ მთავარ ღვთაებასთან ასოცირდება. უფრო პატარა ღვთაებებს კი იაზატებს ( აქედან სპ. „იაზდან“ - ღმერთი) ეძახდნენ. 
ეს ექვსი ღვთაება განასახიერებს იმ თვისებებს, რომლებიც აჰურა მაზდას აქვს და შეუძლიათ, რომ ადამიანებს გადასცენ:

1. კეთილი აზრი - ვოხუ მანა; 

2. საუკეთესო სამართალი - აშა-ვახიშტა (განასახიერებს ძლიერ კანონს);

3. წმინდა ღვთისმოსავობა - სპენტა-არმაიტი (განსაზღვრავს ცუდსა და კარგს);

4. სასურველი ძალაუფლება - ხშატრა-ვაირია;

5. ერთიანობა - ჰაურვატატი;

6. უკვდავება - ამერეტატი.

ამ შვიდი ღვთაებიდან მოდის   შვიდი ქმნილება:
1. ვოხუ მანა ქმნის თვინიერ, გულმოწყალე ძროხას;

2. აშა-ვახიშტა ქმნის ცეცხლს;

3. სპენტა-არმაიტი ქმნის დედამიწას;

4. ხშატრა-ვაირია ქმნის ცას;

5. ჰაურვატატი ქმნის წყალს;

6. ამერეტატი ქმნის მცენარეებს;

7. აჰურა მაზდა ქმნის ადამიანს.

სპენტა-არმაიტი დედამიწის და, შესაბამისად, ქალების მფარველად ითვლებოდა, ხოლო ხშატრა-ვაირია - ცის და, შესაბამისად, კაცების მფარველად.

ღვთაებების შექმნის შემდეგ ზარათუშტრამ გამოსცა საყოველთაო მორალური კანონი: „უნდა იცხოვრო კეთილი აზრის, კეთილი სიტყვის და კეთილი საქმის შესაბამისად“.  

შესაქმე და სამი ერა

ზოროასტრიზმის მიხედვით, აჰურა მაზდამ შესაქმეს აქტი - ბუნდაჰიშნი ორ ეტაპად ჩაატარა: თავიდან ყველაფერი შექმნა სხეულის გარსის გარეშე ანუ არამატერიალური, სულიერი სახით და მერე მისცა მატერიალური სახე.
 სამყაროს შექმნისთანავე დაიწყო ბრძოლა აჰურა მაზდასა და აჰრიმანს შორის. გადმოცემების თანახმად, აჰრიმანი , იგივე  ანგრა-მაინიუ, შევარდა სამყარში და ყველა ქმნილება გაანადგურა: ჯერ ცა გაკვეთა და მისი სრულყოფილება დაარღვია; მერე წყალში გავიდა და წყალი მარილიანი გახდა; შემდეგ დედამიწას ეძგერა და მის ნაკვალევზე უდაბნოები წარმოიშვა; მერე გაახმო მცენარეები, მოკლა ძროხა და ადამიანი.  სულ ბოლოს ის თავს დაესხა ცეცხლს, ჩააქრო და კვამლით წაბილწა. მაშინ ღვთაებები გაერთიანდნენ. უკვდავების ღვთაება ამერეტატმა დანაყა მცენარის ფესვები და მთელ ქვეყანაზე მიმოფანტა. მზემ და მთვარემ ძროხისა და ადამიანის ნაშთები გაასუფთავეს და ახალ ცხოველებსა და ადამიანებს მისცეს დასაბამი. 
ზოროასტრული ტრადიციით, სამყაროს განვითარებაში სამი ერა გამოიყოფა:

1. შესაქმე;

2. აღრევა - აჰრიმანის თავდასხმის მერე ბოროტისა და კეთილის აღრევა, რასაც მოჰყვა სამყაროს მთლიანობის დარღვევა;
3. გამიჯვნა - ბოროტების განადგურება და სიკეთის გამარჯვება.

სიკვდილი და იმქვეყნიური ცხოვრება

აღრევის ერაში სიკვდილი აიძულებს ადამიანებს დატოვონ მატერიალური სამყარო და დროებით არამატერიალურ მდგომარეობას დაუბრუნდნენ. ზარათუშტრა თვლიდა, რომ ყველა სულმა მიწაზე საკუთარი ქმედებების გამო პასუხი უნდა აგოს. „ხიდი-გამყრელი, განმაშორებელი“ არის ადგილი, სადაც ხდება ადამიანის მიწიერი ცხოვრების გასამართლება. ამ სასამართლოს განაგებს ღვთაება მითრა, რომელსაც აქეთ-იქიდან სრაოში და რაშნუ უსხედან. მათ ხელში  უჭირავთ მართლმსაჯულების სასწორი, რაზეც იწონება სულის აზრები, სიტყვები და საქმეები - კეთილი ერთ თასზე, ბოროტი კი - მეორეზე. რომელი თასიც გადაწონის, სული იმ საზღაურს მიიღებს: ან მშვენიერი ქალიშვილის დაენას თანხლებით ცაში ავა, ან საზიზღარი დედაბერის თანხლებით ჯერ ხიდს გადაკვეთს, რომელიც მჭრელი დანის პირად მოეჩვენება და მერე ჩავა ქვესკნელში, სადაც მას ტანჯვის გრძელი საუკუნე ელოდება.
ზარათუშტრას მიხედვით, აღრევის ერაში სამოთხეში მოხვედრილი სულებიც კი ვერ აღწევენ  სრულ ნეტარებას, რადგან ბედნიერება მხოლოდ „სასწაულთქმედების“ დროს დაისადგურებს. პროტოირანელები თვლიდნენ, რომ სული სამოთხეში უერთდება თავის გაცოცხლებულ სხეულს, ზარათუშტრა კი ასწავლიდა, რომ სასწაულთქმედების დროს წმინდანთა სულები მიიღებენ თავიანთ ახალ სხეულს. საყოველთაო აღდგომის მერე დგება „საბოლოო სასამართლო“, როცა მოხდება წმინდანების და ცოდვილების საბოლოო გამიჯვნა. მეგობრობის ღვთაება აირიმანი და ცეცხლის ღვთაება ათარი მთებში დაადნობენ მთელ ლითონს და ის დედამიწაზე გავარვარებულ მდინარედ დაეშვება. მასში ყველა ადამიანი გაივლის: უცოდველებს ახლადმოწველილ რძედ მოეჩვენებათ, ხოლო ცოდვილები იგრძნობენ გავარვარებული ლითონის სიმხურვალეს. (როგორც ჩანს, ზარათუშტრას ამ აპოკალიფსში ასახვა ჰპოვა უძველესმა გადმოცემებმა ვულკანების ამოფრქვევის და ლავის ნიაღვრების შესახებ). ამ ბოლო გამოცდის მერე ცოდვილები დედამიწაზე საბოლოოდ გაქრებიან. გავარვარებული მდინარე კლავს აჰრიმანსაც და მასთან ერთად ბოროტება კვდება დედამიწაზე. მაშინ აჰურა მაზდა და ექვსი ამეშა-სპენტა დიდი ზარ-ზეიმით გამართავენ უკანასკნელ ღვთისმსახურებას, უკანასკნელად შესწირავენ მსხვერპლს, რის მერეც სიკვდილი აღარ იქნება. ისინი გაამზადებენ მისტიკურ სასმელს „თეთრ ხაომას“, რომელიც ყველა მკვდრეთით აღმდგარს უკვდავებას მიანიჭებს. და მაშინ, ზარათუშტრას თქმით, აქ, ამ ნაცნობ სამყაროში დადგება სამარადისო ნეტარება და არა შორეულ, ილუზორულ სამოთხეში.

ზოროასტრიზმის ნიშანი - კუსტი
როგორც ჩანს, ჯერ კიდევ ინდოირანელებს ჰქონდათ წესად კურთხევის დროს დაწნული ზონარის შებმა იმის ნიშნად, რომ ისინი რელიგიური თემის წევრები გახდნენ. ინდოელი ბრაჰმანები ამ ზონარს მხარზე გადაგდებულს ხმარობდნენ. ზონარის შებმა ქურუმის პრეროგატივა იყო და მორწმუნე მას არასოდეს იხსნიდა. ეს ძველი ინდოირანული წეს-ჩვეულება ზარათუშტრამ იმისთვის გამოიყენა, რომ თავისი მიმდევრებისთვის განმასხვავებელი ნიშანი მიენიჭებინა. ირანელები ამ ზონარს კუსტს ეძახდნენ. ყველა ზოროასტრელი - ქალიც და კაციც -ზონარს ქამარივით ხმარობდა: მას წელზე სამჯერ იხვევდა და წინ და უკან იკრავდა. კუსტის სამი წნულის სიმბოლური მნიშვნელობა ზოროასტრიზმის სამნაწილიან ეთიკას ეხმაურება. კურთხევის ცერემონია 15 წლის ასაკში ტარდებოდა, რის მერეც მორწმუნე ყოველი ლოცვის დროს კუსტს თავად იხსნიდა და იკრავდა. კუსტს იკრავდნენ თეთრ პერანგზე - სუდრაზე (აქედან „სუდარა“), რომლის საყელოშიც ჩატანებული იყო საფულე, რაც იმაზე მიანიშნებდა, რომ ამ საფულეში გროვდებოდა ადამიანის კეთილი აზრები, სიტყვები და საქმეები. 
ლოცვები

პროტოირანელები დღეში სამჯერ ლოცულობდნენ: ალიონზე, დღისით და მზის ჩასვლისას. ზარათუშტრამ დაუმატა კიდევ ორი და ხუთჯერადი ლოცვა დააწესა: ალიონზე, შუადღეს, დღისით, მზის ჩასვლისას და შუაღამეს. განსაკუთრებით მნიშვნელოვანი იყო შუაღამის ლოცვები, როცა, ზოროასტრული  რწმენით, ბოროტი ძალები გამოდიან და ბნელში დაძრწიან. ამიტომ ოჯახის უფროსი  შუაღამეს უნდა ამდგარიყო, ცეცხლისთვის ნელსაცხებლები და საწვავი დაემატებინა და ელოცა, რათა ბოროტ ძალებს მისთვის და მისი ოჯახისთვის არ ევნო.

ლოცვა რამდენიმე ეტაპად  მიმდინარეობდა:  
1. მზადება - სახის და ხელ-ფეხის დაბანა;

2. კუსტის შეხსნა - მორწმუნე ცეცხლის წინ  დგას, კუსტს იხსნის, თავის წინ ორივე ხელით უჭირავს და ლოცულობს აჰურა მაზდაზე და წყევლის აჰრიმანს, რომლის ხსენებაზეც კუსტის ბოლოებს რისხვით იქნევს.

3. კუსტის გაკეთება - მიმდინარეობს ლოცვის ფონზე.

ზარათუშტრამ შექმნა ორი მოკლე ლოცვა გათების ენაზე, რომლებიც დღესაც უცვლელად ითქმება ზოროასტრულ ღვთისმსახურებაში. პირველია ახუნვარი, რომელიც შინაარსით და მნიშვნელობით ქრისტიანების „მამო ჩვენო“-ს ანალოგია: „შენ ხარ საუკეთესო მბრძანებელი და  მოსამართლე,  რომელსაც ჭეშმარიტების მსურველნი იჩევენ. შენ დააწესე მოქმედების ძალა, რომელიც კეთილი აზრიდან მოდის მაზდას, მბრძანებლის, ღარიბთა მოძღვრისთვის“. მეორე ლოცვა მეგობრობის ღვთაება აირიმანს ეძღვნება: „დე, სასურველი აირიმანი მოვიდეს ზოროასტს კაცთა და ქალთა დასახმარებლად. ვისი სინდისიც იმსახურებს სასურველ ჯილდოს, მათთვის ვაწესებ მე სასურველ ჯილდოს სიწმინდისთვის, რომელსაც ადგენს აჰურა მაზდა“. 
რწმენის სიმბოლო фრავარანე

ზოროასტრელთა რწმენის სიმბოლოს фრავარანე ჰქვია და მას ყოველ დღე ამბობენ. ეს არის ხმამაღალი განაცხადი საკუთარი რწმენის შესახებ (ქრისტიანული „მრწამსის“ ანალოგია): „თავს ვთვლი მაზდას თაყვანისმცემლად და ზარათუშტრას მიმდევრად. უარვყოფ დემონ-დევებს, ვიღებ აჰურას რწმენას. უარვყოფ დემონებს და დემონების თაყვანისმცემლებს, მათ, ვინც სხვებს ზიანს აყენებენ აზრით, სიტყვით და საქმით. უარვყოფ ყველაფერს, რაც განეკუთვნება დრუგას (სიცრუეს), რომელიც ებრძვის აშას (ჭეშმარიტებას). როგორც ზარათუშტრამ უარყო დევები, როცა მაზდას დაელაპარაკა, ისე მე, მაზდას თაყვანისმცემელი,უარვყოფ დევებს. ასეთი იყო არჩევანი წყლების, მცენარეების, ბარაქიანი ძროხის, პირველი ადამიანის...“.
ღვთისმეტყველების რიტუალი იასნა

ორი მოკლე სავალდებულო ლოცვის გარდა, ზარათუშტრას სხვა ლოცვა არ შეუქმნია. იგი თვლიდა, რომ ყველას შეუძლია საკუთარი სიტყვებით ილოცოს. მაგრამ მისმა მიმდევრებმა შექმნეს ღვთისმეტყველების რიტუალი იასნა, რომლის ყოველ დღე შესრულება სავალდებულოა. 

იასნას მეორენაირად „შვიდი თავის ღვთისმეტყველებას“ ეძახიან, რადგან იგი შედგება შვიდი ნაწილისგან, რომელთაგან ერთი ლექსია. 

იასნას კონსტრუქცია შემდეგნაირია: იწყება გათების ერთი ჯგუფით - ახუნავაიტით. მერე მოდის თავად იასნა და ლიტურგიას ასრულებს გათების ოთხი ჯგუფი. თავდება ზარათუშტრას ორი მოკლე ლოცვით. ამგვარად, ზარათუშტრას სიტყვები თითქოს კედელივით გარს ერტყმიან ამ ლიტურგიას და მას ბნელი ძალებისგან იცავენ.

ლოცვა აშემ ვახუ

სიწმინდის მხრივ მეორე ლოცვაა აშემ ვახუ. ის ასრულებს ზოროასტრულ ღვთისმსახურებას. ეს არის მოკლე, თორმეტსიტყვიანი ლოცვა, რომლის მიზანია მლოცველი მიმართოს აშასადმი და დახმარება სთხოვოს აშა-ვახიშტას.

ჰიმნები - იაშტები

ჰიმნები - იაშტები სხვადასხვა ღვთაებებს- იაზატებს ეძღვნება. ისინი დიდი ხნის განმავლობაში ზეპირად გადაიცემოდა და ხშირად იცვლებოდა.
